
bouxhien Lauimiz

faenzcieng ndei 3

Cienmonz Vih Mwngz Daeuj

Seizhah daenj buh mbang, Yenz Fangh
cungfaen gamjsouh daengz gij dohraeuj caeuq
sienqdiuz lingh aen ndang, got hwnjdaeuj sangj
dangqmaz. Cij hojsik got ndaej mbouj doiq seizgan
caeuq deihdiemj, uengjfeiq lo.

Yawjraen lwed boux vunz haenx gig vaiq dwk
daj gwnz banj bohliz lae daengz gwnz deihbanj,
Yenz Fangh naeuz Cuh Yijlanz nyi, mwngz sien
hwnj laeuz bae. Youh cienq gyaeuj doiq Go’ gvei
naeuz, Go’ gvei, fanz mwngz daj aen denva ndeu
hawj baicuzsoj, gou daeuj bang boux vunz neix suek
baksieng, yienghneix ok lwed roengzbae rox dai vunz
ya.

Go’ gvei naeuz, Yijlanz, gaej lau! Gou sikhaek
daj denva hawj baicuzsoj. Yawj yienghceij Go’ gvei,
de gig ienq Cuh Yijlanz vih gijmaz mbouj dwg coemj
haeuj ndaw rungj swhgeij.

Yenz Fangh baenaj byaij song yamq, Cuh
Yijlanz lumj aendaehbaengz nei venj youq gwnz
ndang Yenz Fangh, hix riengzlaeng byaij le song
yamq. Yenz Fangh mbouj ndaej mbouj doihai Cuh
Yijlanz.

Yenz Fangh yamq hwnjbae, dawz daengx aen
ndang boux vunz haenx daiz hwnj gwnz gvihdaiz, daj
ndaw dakyw ra ok Yinznanz Bwzyoz caeuq baengzsa
cagbaengzsa. Yw dauj youq gwnz baksieng lumj dauj
namh haeuj ndaw dah bae nei, raemxlwed baenz raq
baenz raq dawz mbayw cung deuz, yungh le haujlai
nanz Yenz Fangh cij cengqgengz suek ndei geij giz
baksieng.

Vunz baicuzsoj gig vaiq couh ganj daengz,
ram bouxsieng deuz, Go’gvei riengzlaeng bae loeg
baknyinh lo.

Gwnz haw vunz yietliengz laebdaeb yietliengz,
vunz dwkbej laebdaeb vit bej ndaej yiengj baba.
Yenz Fangh raen naj dou diemqyw lwedrairai, couh
dawz gaiq dohbaj cuengq youq gok ciengz daeuj cat
lwed gwnz namh.

Cuh Yijlanz mbouj hwnj laeuz, naj haunyo
ndwn youq gizhaenx mbouj doengh, gig nanz cij
dauq hoenz, hwnjbae ciengj dohbaj ndaw fwngz
Yenz Fangh, naeuz, gou daeuj guh, gienh saeh neix
gou guh ndaej.

Yenz Fangh naeuz, ndaej lo, gizneix lwedrairai,
caj yaep ndeu maez gvagbae le gou mbouj rox dawz
mwngz baenzlawz guh. Caen mbouj rox mwngz cungj
vunz neix, baenzlawz gangj mwngz hix dwg veiyau
bizyez, baenzlawz lienz baksieng cungj yawj mbouj
ndaej ne?

Cuh Yijlanz han, mwngz gaej ndaej ndei lij
gangj gvai, gou aeu mwngz boiz cienzyw haxbaenh,
cibgeij bingz Yinznanz Bwzyoz ne!

Yenz Fangh yawj mbouj raen bak Cuh Yijlanz
codaeuz ndiengq hwnjdaeuj, raemxda gaenq lae

okdaeuj lo. De doq cat doq laebdaeb gangj vah
sangj: Siengj aeu cienz? Cijmiz mwngz caiq got gou
baez ndeu. Coenz vah neix baez gangj ok bak Yenz
Fangh couh miz di ienghoij lo, de mbouj caengz lumj
yienghneix caeuq dahsau gangj gvaq vahcix, baez
gangj sat de couh caiq hix mbouj gamj ngiengx
gyaeuj lo, cijndei haenqrengz cat deihbanj.

Buenq ngoenz mbouj ndaej nyi sing Cuh
Yijlanz, de mbouj ndaej mbouj ngiengx gyaeuj yawj,
Cuh Yijlanz gingqyienz uet raemxda. Yenz Fangh
deng haep lo, gveng le dohba], mbwtmbwj dwk
naeuz, haxbaenh gou luenh gangj, mwngz yawj aen
bak duh gou neix--+---

Cuh Yijlanz youh uet raemxda baez ndeu,
yakriri dwk naeuz, baezlaeng gou caiq bae got
mwngz, itdingh dwg seizhaeuh camx mid youq gwnz
dungx mwngz.

Yenz Fangh dungx luenh liux, youq ndaw
daehvaq mbon buenq ngoenz, mbon ok dab cienz
sanq ndeu iet hawj Cuh Yijlanz, naeuz, di cienz neix
mwngz sien dawz bae, caj yaep ndeu gou caiq hwnj
laeuz bae aeu daeuj bouj hawj mwngz.

Cuh Yijlanz raen Yenz Fangh remjnaj, nyaenx
mbouj ndaej daej bienq riu, doi cienz dauq ndaw

fwngz Yenz Fangh, naeuz, mbwq mwngz lai,
bouxlawz aeu cienz haeu mwngz.
Yaep ndeu lumj fwn doek youq gwnz

mbawgyoij nei unjnemnem, yaep ndeu youh lumj
langhhaij bongx haenz nei hujdengdeng, Yenz Fangh
roxnyinh mboujlwnh baenzlawz yawj, Dahcuh cungj
dwg gyaeundei raixcaix, dahsau neix baenzlawz
gangjvah couh di ndeu cungj mbouj youqgaenj lo.

Gienh saeh neix gvagbae liux, Cuh Yijlanz
caeuq Yenz Fangh gangjvah couh mbouj daiq
ityiengh lo, gaxgonq de doiq Yenz Fangh couh lumj
doiq sojmiz bouxco nei guhhek, gienh saeh neix
gvagbae liux couh bienq ndaej yakriri lumj Yenz
Fangh yiemq cienz de nei.

Yenz Fangh cungj dwg ngeixniemh, baez got
neix.

Ngeih

Cunghhoz Lwngjgi ciep ndaej aen dan hung
ndeu, miz danhvei baez ndeu cawx le seiqcib aen
gunghdiuz. Aen danhvei neix youq laeuzsijsaw co
dieg guhhong, gunghdiuz aeu daj caengz daih ngeih—
cib seiq an daengz caengz daih ngeihcib bet,
gunghswh couh anbaiz le roek vunz bae an.

Yenz Fangh caeuq Yauz Siujcenz ciengzseiz
gapguh hong, le seiz dwg Yenz Fangh youq gyang
hwet cug cag ancienz venj youq rog ciengz an
aenrog, miz seiz dwg Yauz Siujcenz youq gyang hwet
cug cag’ ancienz venj youq rog ciengz an aenrog.

Haet neix raen Yenz Fangh gyang baiz heuj hau
laeuh miz aen congh ndaem, Yauz Siujcenz saeknaj
yiemzsuk, caem gig nanz cij naeuz, daihgo, geij
ngoenz neix guhhong louzsim di, an aenrog couh
hawj gou daeuj guh.

Yenz Fangh siengj yaep ndeu cij mingzbeg
Yauz Siujcenz vih gijmaz yienghneix gangj. De riu
naeuz, mbouj couh dwg deng laemx doek naed heuj
ndeu ndwi ma, bae gizlawz aeu baenzneix lai
gangjfap, aenrog vanzlij youz gou daeuj an. Yauz
Siujcenz naeuz, mbouj ndaej, vanzlij youz gou daeuj
an.

Yenz Fangh mbouj hawj, youq gyang hwet cug
ndei cag’ ancienz, menhmenh daj conghcueng ndonj
okbae, din menhmenh caij youq gwnz daizbingz laj
conghcueng. De codaeuz dawz faglei youq gwnz
ciengz fei congh, gyaeuj fagfei dududu fei haeuj

ndaw ciengz, mbaq caeuq hangz de saenq—
diengdieng, faenjcien hoengz riengzlaeng sinz
okdaeuj.

Dinggang dub haeuj ndaw congh, ding
gyaqdiet. Yauz Siujcenz diuq aenrog roengzdaeuj,
Yenz Fangh ciep gvaqdaeuj cuengq youq gwnz gyaq.
Yenz Fangh lumj vunzgihgi nei cungz dawz aen youh
aen vaigih cuengq youq gwnz gyaqdiet.

Yauz Siujcenz naeuz, daihgo, yietnaiq yaep
ndeu, an bae dingz ndeu lo.

Yenz Fangh caij youq gwnz daizbingz rog
conghcueng caengz laeuz daih ngeihcib  bet,
ngiengxgyaeuj yawj mbwnheu, mbwn gig gyawj, caiq
ngaemgyaeuj yawj roengz laj bae, vunzlai lumj
duzmoed nei iq, aensingz lumj doxgaiq daebfaex nei,
de roxnyinh gig geizmiug. (6)



